Սեպտեմբերի ֆլեշմոբի խնդիրների լուծում
Առաջին մակարդակ

1․ Շշասար բարձրացող ճամբարականների թիվը երկու անգամ մեծ էր Արտանիշի սար բարձրացողներից: Ընթացքում ութ այլ  ճամբարական միացան Արտանիշ սար բարձրացողներին։ Արդյունքում Արատնիշ բարձրացողների թիվը հավասարվեց Շշասար բարձրացողների թվին։ Քանի՞ ճամբարական էր բարձրանում Շշասար։
Սովորողները կարդացին խնդիրը և միանգամից գլխի ընկան:

 Երբ ութ ճամբարական միացան  Արտանիշ բարձրացողներին, հավասարվեցին թվով, քանի-որ 8 հոգի էին ավելացել, Շշասար բարձրացողներն էլ 2 անգամ էին շատ թվով, 8x2, ստանում ենք Շշասար բարձրացողների թիվը՝ 16 հոգի, իսկ Արտանիշ սկզբում բարձրանում էր 8 հոգի:

Լուսինե Գասպարյան

Խնդիրը կարդալուց հետո, այն կփորձենք լուծել հաշվելու եղանակով։ Անհրաժեշտության  և ավելի հստակ պատկերացնելու դեպքում կփորձենք նաև նկարելու միջոցով լուծել խնդիրը։

Այսպես, խնդիրը կարդալուց հետո կառանձնացնենք  հետևյալը՝

Երկու խումբ սովորողներ ենք, որոնց քանակը սկզբում չգիտենք։ 

Առաջին խմբի քանակը մի թիվ է, որը մյուս խմբի կրկնակին է։ Իսկ երկրորդ խմբին  ավելացնելով 8 թիվը  հավասարվում է մյուս խմբի ճամբարականների թվին։

Մեզանից պահանջվում է գտնել այն թվերը, որոնք իրարից տարբերվում են 8-ով և միևնույն ժամանակ մեկը մյուսից երկու անգամ մեծ է։

Հաշվելու եղանակով ընտրենք թվերը։

2 x 2 = 4

2 + 8 = 10

3 x 2 = 6

3 + 8 = 11

4 x 2 = 8 

4 + 8 = 12

5 x 2 = 10

5 + 8 = 13

6 x 2 = 12

6 + 8 = 14

7 x 2 = 14 

7 + 8 = 15

8 x 2 = 16

8 + 8 = 16

Այսպիսով ունեցանք հետևյալը՝ Շշասար բարձրացողների թիվը 16-ն էր, իսկ Արտանիշ բարձրացողների թիվը՝ 8-ը։

Կարինե Խառատյան

Խնդիրը սովորողների համար կարդացի։ Կարդալուց հետո սկսեցինք քննարկել։ Սկզբում հաշվեցիքն, թե քանի սար են բարձրացել (սովորողներն ասացին երկու սար՝ Շշասար և Արտանիշ)։ Հետո անդրադարձանք անգամ հասկացությանը։

Հետո սկսեցինք այսպես լուծել։

Եթե Արտանիշ բարձրանում է 1 ճամբարական, ապա Շշասար կբարձրանա` 2, Արտանիշ բարձրացողներին ավելացրինք 8 չհավասարվեցին սար բարձրացողների թիվը։ Եթե Արտանիշ բարձրանում է 2 ճամբարական, ապա Շշասար կբարձրանա 4 ճամբարական, այս դեպքում 2+8 էլի չհավասարվեցին։ Եթե Արտանիշ բարձրանում է 3 ճամբարական, ապա Շշասար բարձրանում է 6 ճամբարական, 3+8 չհավասարվեցին։

Եթե Արտանիշ բարձրանում է 4 ճամբարական, ապա Շշասար բարձրանում է 8 ճամբարական։ Այս դեպքում 4+8, էլի չհավասարվեցին։

Այսպես փորձեցինք մինչև հասանք,նրան, որ եթե Արտանիշ բարձրանում է 8 ճամբարական, ապա Շշասար բարձրանում է 16 ճամբարական, Արտանիշ բարձրացողներին ավելացրեցինք 8 ստացանք 16։ Սար բարձրացող ճամբարականները հավասարվեցին

Մերի Գրիգորյան

Այստեղ շատ կարևոր է, որ սովորողը հասկանա մեկը մյուսից երկու անգամ մեծի և քչի գաղափարը։ Խնդիրը կարդալուց հետո, սկսեցինք օրինակներով, խաղալով հասկանալ հետևյալը։ Եթե ես ունեմ 5 կոնֆետ, իսկ Նարեկը  երկու անգամ շատ կոնֆետ ունի ինձնից․կստացվի, որ Նարեկը ունի՝ 5 x 2=10 կամ 5+ 5 = 10 կոնֆետ։ 6-ի դեպքում՝ 12 և այդպես շարունակ։ 

Մատիտները երկու խմբի բաժանեցինք հետևյալ եղանակով.

Նախ երկրորդ խմբի մատիտները պետք է առաջին խմբի մատիտներից 2 անգամ շատ լինի:  Որից  հետո  առաջին խմբում 8 մատիտ ավելացնելուց հետո 2 խմբի մատիտների թիվը պետք է հավասարվեր:

Խնդիրը լուծեցինք  խաղալով և փորձարկելով.
Սկզբում  առաջին խմբում 1մատիտ դրեցինք,  երկրորդում՝ 1*2=1+1=2 մատիտ: 

Դրանից հետո առաջին խմբում ավելացրինք 8 մատիտ՝ 1+8=9,  երկրորդում դեռ կար 2 մատիտ: 

Նկատեցինք,  որ արդյունքում մատիտների քանակը չհավասարվեց:

Հետո առաջին խմբում վերցրինք 2 մատիտ, երկրորդում՝ 2*2=2+2=4 մատիտ։ Առաջին խմբում ավելացրինք  8 մատիտ՝ 2+8=10,  երկրորդում 4 մատիտ էր: 

Նկատեցինք,  որ այս անգամ ևս արդյունքում մատիտների քանակները չհավասարվեց:

Հերթով փորձելով  հասանք նրան, որ առաջին խմբում դրեցինք 8 մատիտ,  երկրորդում՝ 8*2=8+8=16 մատիտ: 

Դրանից հետո առաջին խմբում ավելացրինք 8 մատիտ՝ 8+8=16,  երկրորդում 16 մատիտ էր: 

Նկատեցինք,  որ արդյունքում  մատիտների քանակները այս անգամ հավասարվեց:

Այսպիսով՝  վերադառնալով խնդրին  կռահեցին, որ Շշասար բարձրացողները 16-ն էին։

Այսպիսով եկանք հետևյալ եզրակացության. եթե թվին գումարում ենք իրեն հավասար թիվ, ստանում ենք սկզբնական թվից երկու անգամ մեծ թիվ։
Այսինքն՝ 8 + 8 = 16 կամ 8 x 2 =16

 Շշասար բարձրացողները 16-ն էին։ 

Վարսիկ Աթոյան
Պատասխան՝ 16։
2․  Այս տարի օգոստոսին, շաբաթ, կիրակիներից բացի մնացած բոլոր օրերին Եվան մասնակցեց Արտանիշում Սևանի լողափնյա ճամբարին: Եվան քանի՞ օր մասնակցեց ճամբարին: Կարող ես օգտվել օրացույցից։
Այս խնդիրը լուծելու համար կօգտվենք օրացույցից: Սովորողների հետ կքննարկենք, թե քանի օր ունի օգոստոսը, որից հետո կհաշվենք օրացույցի օգնությամբ շաբաթ կիրակիների քանակը։ Շաբաթ, կիրակիների քանակը կհանենք օգոստոս ամսվա օրերի քանակից և արդյունքում կստանանք Սևանի ճամբարում մնացած օրերի քանակը։ Որպեսզի ճշտենք արդյոք ճիշտ ստացվեց, սովորողներին կարող ենք առաջարկել օրացույցի վրա հաշվել հատ առ հատ բոլոր օրերը, բացի շաբաթ և կիրակիներից։ Արդյունքները կհամեմատենք։

Մարինե Մանուկյան

Սովորողների հետ համակարգչով բացում ենք օգոստոս ամսվա օրացույցը և սկսում ենք հաշվել շաբաթ և կիրակի օրերը, ստացվեց 8 օր,նշանակում է այդ 8 օրը Եվան չի մասնակցել ճամբարին։ Իսկ քանի որ օգոստոսը ունի 31 օր, այդ 31 օրից հանում ենք 8 օրը, ստացվում է 23

Դիանա Գևորգյան

Խնդիրը դասարանում ընթերցել եմ, ապա paint-ծրագրով նկարել օգոստոս ամսվա օրացույցը։ Առաջին դասարանի սովորողների հետ հաշվել ենք օգոստոս ամսվա բոլոր շաբաթ և կիրակի օրերը ու իրենց օգնությամբ ներկել կարմիր գույնով։ Այդպիսով պարզել ենք, որ 8 օր Եվան չի մասնակցել ճամբարին։ Օրացույցի մնացած օրերը ներկել ենք դեղին գույնով և հաշվել թե քանի օր է մնացել օրացույցում։ Բոլոր դեղին թվերը հաշվելով պարզել ենք, որ Եվան 23 օր մասնակցել է ճամբարին։ Ընթացքում կրկնել ենք ամիսները, շաբաթվա օրերը, փորձել ենք խնդիրը փոխել և հաշվել նաև սեպտեմբեր ամսվա օրացույցը։ Ըստ գույների առանձնացրել ենք նաև սեպտեմբերի շաբաթվա օրերը։ Պարզել ենք, որ սեպտեմբերը ունի 4 երկուշաբթի, 4 երեքշաբթի, 4 չորեքշաբթի, 4 հինգշաբթի, 5 ուրբաթ, 5 շաբաթ և 4 կիրակի։ Սովորողներին շատ էր գրավել այս աշխատանքը և նրանք տանը փորձել էին նկարել ու հաշվել մյուս ամիսները։

Մարգարիտ Թամազյան

 Լավ առիթ էր ևս մեկ անգամ օրացույցին անդրադառնալու։ Սովորողների հետ բացեցինք համակարգչի օրացույցը, գտանք օգոստոսը և հաշվեցինք։ Կարևոր էր, որ սովորողները ուշադրություն դարձրեցին, որ մի քանիսի մոտ շաբաթվա սկիզբը կիրակի օրից էր։

Մի քանիսն էլ առաջարկեցին հաշվել, քանի շաբաթ ու կիրակի ունի օգոստոսը և 31-ից հանեցին։ Քանի որ շաբաթն ու կիրակին միասին 8-ն էին, 31-8=23 օր։

Մանուշակ Աբրահամյան

Պատասխան՝ 23։
3․ Էլենը ուներ 11 սալոր, Իզաբելլան ուներ 13 սալոր, իսկ Մարիան ոչ մի սալոր չուներ։ Աղջիկները բոլոր սալորները հավասարապես բաժանեցին երեքի միջև։ Նրանցից յուրաքանչյուրը քանի՞ սալոր ունեցավ։

Սկզբում կարդացինք խնդիրը և հասկացանք, որ մեզ սալորներ են անհրաժեշտ։ Մենք այս խնդիրը խաղացինք։ Երեք աղջիկ առաջ եկան։ Նրանցից մեկը վերցրեց 11 սալոր, երկրորդը՝ 13, իսկ երրորդը՝ ոչ մի։ Նրանք սալորները դրեցին մի մեծ սկուտեղի մեջ և հաշվեցին։ Սկուտեղում կար 24 սալոր։ Աղջիկներից ամեն մեկը հերթով վերցրեց մեկ սալոր՝ սկզբում առաջինը, հետո՝ երկրորդը, հետո՝ երրորդը, հետո նորից առաջինը, երկրորդը, երրորդը։ Այդպես շարունակեցին մինչև սկուտեղում էլ խաղող չմնաց։ Հաշվեցինք և տեսանք, որ ամեն մեկի մոտ եղավ 8 սալոր։

Կարինե Մամիկոնյան

Խնդիրը դասարանում կկարդանք, կվերլուծենք, ապա կսկսենք քննարկել
Խնդիրների լուծման համար նախընտրելի տարբերակները
Ըստ պայմանի Էլենը ուներ 11 սալոր, իսկ Իզաբելլան՝13։ Սկզբում կհաշվենք, թե ընդհանուր քանի սալոր ունեն։ 
11+13=24 սալոր։
Ապա  24/3= 8
Յուրաքանչյուր երեխային կհասնի 8 սալոր։

Լուսինե Հակոբյան

Սովորողների հետ Էլենի և Իզաբելլայի սալորները կհավաքենք մի դույլի մեջ, կհաշվենք, թե քանիսն են։

11+13=24

Կհիշենք,որ պետք է սալորները 3 հավասար մասի բաժանել, որ որևէ մեկի մոտ ավել կամ պակաս քանակությամբ սալորներ չստացվեն։

24։3=8

Կհաշվենք ամեն մեկի մոտ բաժանելուց հետո քանի սալոր ստացվեց։

Հռիփսիմե Առաքելյան

Էլեն - 11 սալոր

Իզաբելլա - 13 սալոր

Մարիա -  0
1. 11+13=24

2. 24։3=8

Նրանցից յուրաքանչյուրն ունեցավ`8 սալոր։

Սաթեն Քարաջյան

Էլենի 11 և Իզաբելլայի 13 սալորը կգումարենք իրար11+13=24

որից հետո այդ 24 սալորը հավասար  կբաժանեն 3- աղջիկների մեջ:

24:3=8

Առաջինների հետ այս խնդիրը լուծել ենք փոքր թվերով, մատիտներով և Paint նկարչական ծրագրով: 

Աշխեն Թադևոսյան

11+13=24

24:3=8

Յուրաքանչյուրն ունեցավ 8 սալոր։

Նաիրուհի Համբարձումյան

Պատասխան՝ 8։
4․ Սարգիսն ամեն առավոտ ուտում էր  2  ճաշի գդալ մեղր։ Սարգիսը մեկ շաբաթում  քանի՞ ճաշի գդալ մեղր  կերավ։

Սովորողների հետ կխոսենք շաբաթվա օրերից։ Հերթով կհաշվենք՝ 

1 օրում կուտի 2 գդալ

2 օրում կուտի 4 գդալ

3 օրում կուտի 6 գդալ

4 օրում կուտի 8 գդալ

5 օրում կուտի 10 գդալ

6 օրում կուտի 12 գդալ

7 օրում կուտի 14 գդալ

Մարի Միքայելյան

Շաբաթն ունի յոթ օր: Սարգիսը  մեկ շաբաթ անընդմեջ  ամեն օր ուտում է երկու ճաշի գդալ մեղր: Դա նշանակում է՝ 7 օր երկուական գդալով:

7x2=14

Տաթև Թամազյան

Նախ անդրադառնանք շաբաթվա օրերին, հիշեցինք, որ շաբաթն ունի 7 օր։ Այնուհետև 2-ական գումարելով հասանք 14-ին՝ 2+2+2+2+2+2+2=14 (ինչը մենք շատ հաճախ կատարում ենք բանավոր համրանքի ընթացքում)։ 

Սաթենիկ Սիմոնյան

Նախ կվերհիշենք շաբաթվա օրերը, քանակը, ապա բազմապատկման գործողության միջոցով կհաշվենք 

7x2=14

Պատասխան՝ 14 գդալ

Դժվարության դեպքում կարող ենք նաև կազմել աղյուսակ՝ գրել շաբաթվա օրերը, ապա յուրաքանչյուր օր ավելացնելով +2 գդալ վերջում կստանանք պատասխանը:

Երկուշաբթի-2

Երեքշաբթի-2+2=4

Չորեքշաբթի-4+2=6

Հինգշաբթի-6+2=8

Ուրբաթ-8+2=10

Շաբաթ-10+2=12

Կիրակի- 12+2=14

Արաքս Հովհաննիսյան

Պատասխան՝ 14։
5․ Ճամբարականները շարվել էին մեկ շարքով: Սոֆին շարքի աջ կողմից երրորդն էր, իսկ Հրաչյան շարքի ձախ կողմից յոթերորդն էր: Քանի՞ ճամբարական էր կանգնած նրանց միջև, եթե շարքում կար 30 ճամբարական։
Այս շաբաթվա ընթացքում 5 տարեկան սովորողներիս հետ քննարկեցինք և լուծեցինք ձեր ուղարկած խնդիրը։ Խնդիրը փորձեցի սաներիս բացատրել խաղային տարբերակով։ Նախ սովորողները վերհիշեցին իրենց աջ և ձախ կողմերը, ապա, փոքր խմբերով գալիս էին գորգի մոտ, շարվում մեկ գծով, ես տալիս էի շարքում կանգնած երկու երեխայի անուն, մյուսները պետք է ասեին, թե քանի երեխա կա կանգնած այդ երեխաների միջև։ Այս եղանակով սովորողներին բացատրեցի, թե ինչ է նշանակում «միջև» արտահայտությունը, և ինչպես պետք է հաշվեն այդ դեպքում։ Ապա 10 երեխա շարք կանգնեցին, ձախից երրորդը` Էվան, աջից երկրորդը` Սեմը, այս երեխաների օրինակով բացատրեցի, որ որպեսզի առանց հաշվելու նրանց միջև կանգնած երեխաներին հասկանան, թե քանի երեխա կա կագնած նրանց միջև, պետք է ընդհանուր թվից` 10-ից, հանեն մինչև Էվան ներառյան, և Սեմից սկսած երեխարի թիվը։ Խնդրի պահանջը մի քանի անգամ փոփոխելով սաներս հասկացան նմանատիպ խնդիրների լուծման սկզբունքը։ Շաբաթվա վերջում իջանք բակ, արդեն բուն խնդիրը լուծելու։ Կավիճով 30 շրջան գծեցի, սաները այդ շրջանների մեջ 30 ճամբարականների նկարեցին, գտան և երկրորդ շրջանի մեջ վերցրեցին ձախից յոթերորդին և աջից երրորդին, հաշվեցին նրանց միջև կանգնած ճամբարականներին, ստացան պատասխանը։

Զառա Սեդրակյան

Աջից 3 սովորող՝ Սոֆին ներառյալ, ձախից 7 սովորող՝ Հրաչյան ներառյալ, եղավ 10: Ընդհանուր 30 էին, Սոֆիի ու Հրաչյայի միջև կանգնածների թիվը կլինի 20:

 Ավելի պատկերավոր՝ գծիկների միջոցով: 30 գծիկ, երրորդը նշում ենք՝ Սոֆի, յոթերորդը՝ Հրաչյա, հաշվում՝ քանի գծիկ մնաց դրանց միջև:

Քրիստինե Գրիգորյան

Այս խնդիրը փորձեցինք լուծել երեք քայլաշարով: Սկզբում դիտարկեցինք 10 ճամբարականների տարբերակը: Նրանք մեկ շարքով շարվեցին, հաշվեցինք 1-ից 10-ը, հետո 10-ից 1-ը: Աջ կողմից հաշվեցինք մինչև 3-ը, 3-րդ ճամբարականը նստեց աթոռին: Ձախ կողմից հաշվեցինք մինչև 7-րդ ճամբարականը: 7-րդ ճամբարականն էլ նստեց աթոռին: Ստացվեց, որ նրանք հայտնվեցին կողք կողքի: Հետո հակառակն արեցինք: Կրկին իրար կողք հայտնվեցին: Նկատեցինք, որ նրանց միջև ոչ մի ճամբարական չկա:

Հետո որոշեցինք դիտարկել 20 ճամբարականի տարբերակը: Հաշվեցինք ու տեսանք, որ 20 հոգի ենք: Առաջարկեցի փոխարինել մատիտներով: Դիտարկեցինք 20 մատիտի տարբերակը: 10 մատիտին ավելացրինք ևս 10-ը: Էլի աջ կողմից 3-րդ մատիտը, և ձախ կողմից 7-րդ մատիտը առանձնացրինք: Հաշվեցինք ու տեսանք, որ նրանց միջև 10 մատիտ կա: Ինչո՞ւ: Սովորողները նկատեցին, որ 10-ով ավել էին:

Քննարկեցինք 20-ը 30 դարձնելու տարբերակը. պետք է 10-ը ավելացնեինք: Այս անգամ նրանց միջև ստացվել էր 20-ը: Փորձեցինք հասկանալ օրինաչափությունը, հետո նկարեցինք:

Անահիտ Հարությունյան
Պատասխան՝ 20։

6․ Արթուրը 2, 3, 5, 6 և 7 թվերը վանդակներում գրեց այնպես, որ տողում գրված թվերի գումարը հավասար եղավ  սյունակում գրված թվերի գումարին, տե՛ս նկարը: Ի՞նչ թիվ է գրել Արթուրը մեջտեղի վանդակում:

Այս խնդիրն ունի երկու ճիշտ պատասխան։ Մեջտեղում կարող ենք դնել 5 կամ 7։

Մարիամ Մանասյան
Խնդիրը գրելիս կօգտվենք paint ծրագրից, որտեղ կնկարենք խնդիրում տրված աղյուսակը ու կսկսենք խաղալ։ Սովորողները հերթով կփորձեն  խնդրում տրված թվերը տեղադրել աղյուսակի մեջտեղի վանդակում և հավաքել վանդակներում մյուս թվերն այնպես, որ  տողում գրված թվերի գումարը հավասար լինի սյունում գրված թվերի քանակին։ Արդյունքում,սովորողները խաղալով , կգտնեն, որ  5-ը և 7-ը կարող են գրված լինեն  մեջտեղում, երկու  դեպքում տողում և սյունում գրված թվերի գումարը հավասարվում է և ստացվում  է՝ 14 կամ 15: 
Սրբուհի Ներսիսյան

Երկրորդ դասարանի սովորողների հետ խնդիրը լուծեցինք փորձելով թվերը տեղադրել և կատարել գումարման գործողություն։ Սկզբում գծեցինք պատկերը և տարբեր եղանակներով տեղադրեցինք թվերը։ Պարզեցինք նաև, թե որոնք են մեր թվերի շարքի ամենամեծ թիվը, ամենափոքր թիվը, համեմատեցինք թվերը։ Որոշ փորձերից հետո սովորողները գլխի ընկան, որ մեր թվերի շարքի փոքր թվերը պետք է տեղադրել այնպես, որ յուրաքանչյուր շարքում (և՛ ուղղահայաց, և՛ հորիզոնական) ունենանք մեկական փոքր թիվ։ Նույն կերպ վարվեցինք նաև համեմատաբար մեծ թվերի հետ։ Սովորողները շարքի ամենամեծ թիվը՝ 7-ը գրեցին մի շարքում, իսկ 6-ը մյուս շարքում։ Մեզ մոտ մնաց 5-ը և կենտրոնի վանդակը։ 5-ն էլ գրեցինք մեջտեղում և կատարեցինք գումարման գործողությունը։ 
7+5+ 3 = 15
6 + 5 +4= 15

2 + 7 + 6= 15

3 +7 +5 = 15

Նախորդ տարբերակով խնդիրը լուծելուց հետո, առաջարկեցի այլ տարբերակներ էլ փորձել։ Նորից հերթով տեղադրեցինք և գումարեցինք յուրաքանչյուր շարքի թվերը։
Բայց նախորդ տարբերակն ավելի հեշտությամբ ստացվեց։ Սովորողները խնդիրը լուծեցինք տրամաբանորեն՝ շարքից ընտրելով և տեղադրելով մեկ փոքր և մեկ մեծ թիվ։

Մարիամ Խաչատրյան

Նման խնդրի քննարկումը 6 տարեկանների հետ ուսումնական տարվա առաջին ամսում, երբ նրանք դեռ թվերը լավ չեն ճանաչում և գումարում հանում կատարում են 1-ով ավել , 1-ով պակասի չափով, մի փոքր բարդ է։

Երկրորդ ուսումնական շրջանում ավելի հեշտ կլիներ:

Փորձում ենք Paint-ով վանդակների մեջ թվերի փոխարեն համապատասխան քանակի պատկերներ նկարել և հաշվել. օրինակ գծեր։

Տարբեր օրինակների վրա քննարկում ենք մեծի (>), փոքրի(<) , հավասարեի(=) գաղափարները։

Այնքան ենք նկարում, ջնջում, տեղաշարժում գծիկները, մինչև մեզ մոտ ստացվի պահանջին համապատասխան լուծել խնդիրը. մինչև հորիզոնական վանդակներում նկարված գծիկների քանակը «հավասարվի» ուղղահայաց վանդակներում նկարված գծիկների քանակին։

Թամար Մարիմյան

Պատասխան՝ 5 կամ 7։
7․ Լուսինեն կիվիները տեղավորում էր 6 կամ 12 տեղանոց տուփերի մեջ։ Ամենաքիչը քանի՞ տուփում կարող է տեղավորել 66 կիվին,  որ տուփում դատարկ տեղ չմնա։
Կվերցնենք  6 տուփ ՝ 5 հատ 12 հատանոց , 1 հատ էլ 6 հատանոց :

Անահիտ Ավագյան

Անի Գրիգորյան
Դասարանում սկսեցին մեծ տուփից, փորձեցին 66 մատիտը 12 ական առանձնացնել, խմբավորել, որ քիչ տուփ օգտագործենք,  ու մնաց 6 մատիտ։ Տեսանելի եղավ, որ 5խումբ 12 ական մատիտը եղավ 60 հատ և  1տուփ էլ 6 հատ։ Ստացանք 6խումբ։ Այնուհետև paint-ով նկարեցի տուփերով կիվիները։

 Գոհար Սմբատյան

Նման խնդրի քննարկումը 6 տարեկանների հետ ուսումնական տարվա առաջին ամսում, երբ նրանք դեռ թվերը լավ չեն ճանաչում և գումարում հանում կատարում են 1-ով ավել , 1-ով պակասի չափով, մի փոքր բարդ է։

Երկրորդ ուսումնական շրջանում ավելի հեշտ կլիներ:

Փորձում ենք Paint-ով վանդակների մեջ թվերի փոխարեն համապատասխան քանակի պատկերներ նկարել և հաշվել. օրինակ գծեր։

Տարբեր օրինակների վրա քննարկում ենք մեծի (>), փոքրի(<) , հավասարի(=) գաղափարները։

Սեղանին դրեցինք 66 մատիտ:
6-ական դասավորեցինք, տեսանք, թե քանի խումբ (տուփ) ստացվեց՝ 11:

Դասավորեցինք 12-ական, ստացվեց 5 խումբ, 6 հատ մատիտ մնաց: Դա էլ դասավորեցինք 6 տեղանոց տուփի մեջ: 

Ստացվեց 6 խումբ /տուփ/՝ 5 հատ՝ 12 տեղանոց և 1 հատ՝ 6 տեղանոց:

Լուսինե Պետրոսյան Գ․
Պատասխան՝ 6։
8․ Մանեն ունի մի քանի փուչիկ։ Նարեն Մանեի ծննդյան օրը նրան նվիրեց այնքան փուչիկ, որքան Մանեն ուներ։ Հիմա Մանեն ունի 12 փուչիկ։ Քանի՞ փուչիկ նվիրեց նրան Նարեն։
Սովորողները իրենց հետ կունենան տարբեր քանակությամբ փուչիկներ, թեև կարող ենք փուչիկները փոխարինել ձեռքի տակ եղած իրերով` մատիտներով, քարերով։ Նախ մատիտների օգնությամբ կլուծենք խնդիրը։ Խնդիրը կկարդանք, կառանձնացնենք կարևոր կետերը, պայմանները։ Մենք չգիտենք՝ Մանեն ինչքան փուչիկ ուներ իր մոտ, միայն գիտենք , որ Նարեն տվել է ճիշտ այնքան, որքան կար  Մանեի մոտ և փուչիկների ընդհանուրը թիվը դարձել է 12։ Մենք պետք է ուշադրություն դարձնենք հետևյալ պայմաններին.Մանեի մոտ եղած փուչիկների և Նարեի նվիրած փուչիկների թիվը պետք է հավասար լինի, բայց այնպես , որ արդյունքում Մանեն ունենա 12 փուչիկ։ Այսպես՝ սովորողների հետ սկսենք խաղալ թվերի հետ։ Կբաժանվենք երկուական խմբի, յուրաքանչյուրը կունենա տարբեր քանակությամբ մատիտներ և կսկսենք խնդիրը լուծել ՝կարդալով և կատարելով քայլերը։ Կսկսենք կամայական թվից, օրինակ` Սոֆյան կվերցնի 4 մատիտ, Ադանան պետք է նվիրի Սոֆիային նույն քանակությամբ մատիտներ և չենք մոռանում , որ արդյունքում Սոֆյան պետք է ունենա 12 մատիտ։ Երբ Ադանան Սոֆիային կնվիրի ևս 4 մատիտ, կտեսնենք, որ խնդրի պայմանին չի բավարարում մեր վերցրած թիվը, արդյունքում Սոֆյայի մոտ մատիտները թիվը դառնում է 8։ Կսկսենք փորձել 5 մատիտով , հետո 6, մինչև կգտնենք ճիշտ թիվը, որ վերջնարդյունքում Սոֆյան ունենա 12 մատիտ։ Միայն,  երբ Սոֆյայի մոտ կլինի 6 մատիտ, Ադանան կնվիրի ևս 6 մատիտ, կհաշվենք և կտեսնենք , որ ստացվում է 12 մատիտ, ինչպես որ խնդրում էր նշված։ Արդյունքում կպարզենք , որ Սոֆյան կամ Մանեն ունեցել են 6 փուչիկ կամ մատիտ։

Մարգարիտ Հովնանյան

Ինչպես միշտ՝ նախ  կարդացինք, հասկացանք խնդիրը, այնուհետև սկսեցինք լուծել։  

 Դե խնդրի վերջից արդեն պարզ էր դառնում պատասխանը։ Սովորողները սկզբում մի քիչ շփոթվեցին, քանի որ միայն մի թիվ էր հայտնի, հետո որոշեցինք 12 կոնֆետ շարել ու  փորձել լուծել։  

-Եթե հիմա  12 կոնֆետ ունենք, բայց սկզբում չգիտենք, թե քանի հատ էր , բայց գիտենք, որ Նարեն  էնքան է տվել, որքան Մանեն   ուներ, այսինքն՝ Մանեի ունեցածն ու Նարեի տվածը նույնն է, ինչպես կարելի է հասկանալ, թե քանի՞ կոնֆետ ուներ Մանեն,- հարցրի ես։ 

-  Ուրեմն 12-ը կկիսենք, որ երկու հատ հավասար (մաս նկատի ունեին)  ստանանք,- բացականչեցին երեխեքը։  

Իմ հարցին, թե ինչպես հասկացան, հնչեց պատասխանը՝ 

- Որովհետև խնդրում ասվում է, որ Մանեի ունեցած  ու Նարեի տված կոնֆետների  թիվը հավասար են, իսկ   երկուսը միասին 12 կոնֆետ ունեն։  

(Տիար Գևորգ ջան, վերջերս շատ ենք խոսում կիսելու մասին․ խնձորն ենք կիսում, կոնֆետները, տիկին Արևի պատրաստած բիսկվիթները, ծննդյան տոների ժամանակ ծնողների բերած կեքսերը  և այլն։ Երեխեքը շատ են սիրում կիսել ։ Խնդիրն էլ հնարավորություն տվեց ևս մեկ անգամ անդրադառնալու կիսելու թեմային, կես հասկացությանը) ։  

  Էստեղ էլ 12- կոնֆետից հերթով հանեցինք մեկական կոնֆետ մինչև կոնֆետները վերջացան և տեսանք, որ ամեն կողմում ունեցանք  6 կոնֆետ ։ 

Քրիստինե Հովսեփյան

Նկարեցինք 12 փուչիկ, 12 փուչիկները աղջիները հավասար  բաժանեցին իրար մեջ։ Արդյունքում յուրաքանչյուրի մոտ  մնաց 6 հատ փուչիկ։ Նարեն  Մանեին նվիրեց  իր  6 փուչիկները՝ այնքան  որքան Մանեն ուներ։

Լիանա Ռոզիկյան

Սկզբում կհասկանանք այնքան, որքան հասկացությունն իրենից ինչ է ենթադրում,  որից հետո Մանեի 12 փուչիկը հավասար կբաժանենք Նարեի և Մանեի միջև: Կտեսնենք, որ Մանեն ունի 6 փուչիկ, Նարեն՝ նույնպես: Արդյունքում ստացվեց, Նարեն 6 փուչիկ ուներ, 6-ն էլ նվիրեց Մանեին:

Արմինե Մնացականյան

Պատասխան՝ 6։
9․ Անահիտը ունի 15 ծաղիկ՝ կակաչներ, նարգիզներ և վարդեր: Հայտնի է, որ դրանցից ճիշտ 10- ը կակաչ չեն, իսկ ճիշտ 8- ը նարգիզ չեն:  Անահիտը  քանի՞ վարդ ունի։ 

Խնդիրը քննարկել,լուծել ենք դասարանում։

1 Քայլ՝

Առանձնացրեցինք ծաղիկները(նկարելով)։

2 Քայլ՝

Նշեցինք,թե ծակիներից քանիսը չի կարող լինել։ Օր՝ 10-ը կակաչ չեն, 8-ը նարգիզ չեն։

3 քայլ՝

Բացառելուց հետո հասկացանք,որ վարդերը 3-ն են։

15-10=5 կակաչ

15-8=7 նարգիզ

7+5=12(նարգիզ, կակաչ)

15-12=3 վարդ

Սեդա Խաչատրյան

Սկզբում խնդիրը կարդացին, այնուհետև սկսեցինք քննարկել։ Արդյունքում որոշեցին , որ 15-ից առանձնացնեն 10 ծաղիկ, որոնք կակաչ չէին։ Այսպես իմացան, որ կակաչները 5-ն են։ Հետո մնացած ծաղիկներից առանձնացրեցին 8-ը, որոնք նարգիզ չէին։ Այպիսով որոշեցին, որ նարգիզը 2 հատ էր, իսկ վարդ՝ 8 հատ։ 

Ես փոքրիկ հուշում արեցի, ասացի, որ լավ մտածեն, արդյո՞ք կարող է այնպես լինի, որ 8 ծաղիկների մեջ լինի նաև 5 կակաչը: Մի փոքր մտածեցին, խնդիրն էլի կարդացին և ասացին, որ կարող է , քանի որ խնդիրի մեջ ասվում է «Հայտնի է, որ դրանցից ճիշտ 10- ը կակաչ չեն, իսկ ճիշտ 8- ը նարգիզ չեն: » այսինքը 15-ից 10-ը կակաչ չէ, և 15-ից 8-ը նարգիզ է: Այս դեպքում կլինի 5 կակաչ 15-10=5,  7 նարգիզ 15-8=7, 3 վարդ 15-5-7=3:

Արմինե Գյոնջյան

Քանի որ ճիշտ 10-ը կակաչ չեն, հետևաբար 15-10=5,  կակաչ են:

Քանի որ ճիշտ 8-ն էլ նարգիզ չեն, հետևաբար 15-8=7, նարգիզ են :

Արդյունքում ունեցանք վարդերի քանակը 15-5-7=3 են :

Գայանե Թորոսյան

Պատասխան՝ 3։
10․ Երեք օր առաջ երկուշաբթիին նախորդող օր էր, վաղը չէ մյուս օրը շաբաթվա ո՞ր օրը կլինի։
Օգտվում ենք օրացույցից։ Տեսնում ենք, որ երկուշաբթիին նախորդող օրը՝ կիրակին է։ Քանի որ պարզեցինք, որ երեք օր առաջ ընկած օրը դա կիրակի օրն էր, հաշվում ենք, գտնում կիրակի օրվանից երեք օր հետո եկող օրը։ Կտեսնենք, որ երեք օր հետո եկող օրը դա չորեքշաբթի օրն է։ Ուրեմն վաղը չէ մյուս օրը կլինի ուրբաթ օրը։

Անուշ Աթայան

Պատասխան՝ ուրբաթ։
